
NG Kerk in Namibië

Die Feldmuis sê...
Leef uit Jesus se opstanding ( Gehoorsaam aan God ( Sorgsaam naby mekaar ( Dien Namibië en Afrika 
’n Weeklikse kommunikasie uit die Sinodale Kantoor, Feldstraat 34, Windhoek

Jaargang 5 – Uitgawe 41/2008 – Woensdag 26 November 2008 – ngkn@iway.na
Staak asb versending van Feldmuis




Teken my asb in op Feldmuis
	In hierdie uitgawe...


	1Sondag Onder die Kameelboom 

1Moderatuur trek Strategiese Plan se handbriek vas 

2Dís hoekom jy Kommissaris van Ede is, Dominee 

2Benoeming van huweliksbevestigers steeds op die ys 

3Werkspermit-goedkeuring steeds soos harmansdrup 

3Week van gebed 2009 – deel van Calvyn 500-vieringe 

3TWA 50-jaar reünie! 

4Ons bid vir die wêreld 

5Eerstejaarskamp vir PE-eerstejaars 

	Húlle verjaar...

· Neill Kemp (Otjiwarongo): Vrydag 28 November; 081-374-9895; neill@nkemp.za.net  
Wêreldvigsdag 2008
ONTHOU: 

Kopieë van die riglyne vir die viering van Wêreldvigsdag 2008 kan (in Afrikaans en Engels) by die Sinodale Kantoor aangevra word. Dit is ook op ons webblad beskikbaar. 
Klik hier vir die Afrikaanse of die Engelse weergawe.



	Vakature in Fichardtkruin, Bloemfontein
Fichardtkruin, ‘n voorstedelike Bloemfonteinse gemeente met ‘n formele- en informele bedieningstyl met wyke en kleingroepe, het ’n vakature vir ’n medeleraar. Belangstellende dominees kan hulself aan die gemeente bekendstel tot 9 Februarie 2009. E-POS AANSOEKE NA: gb@fichardtkruin.co.za
NAVRAE: Die Gemeentebestuurder, tel 00 27 51 522 8903.

	Geleentheid vir pakkie Grootfontein toe, asseblief?

Wie kan help met ’n pakkie (45 x 47 x 29 cm) wat van Windhoek af na Wildevy-gemeente op Grootfontein moet gaan? Skakel asseblief vir Lottie by 061 374350 om reëlings te tref as jy kan help.




Sondag Onder die Kameelboom
  TC "Sondag Onder die Kameelboom" \f C \l "1" 
Maak ons nie dalk te min van simbole rondom Kersfees nie? Sondag se Kameelboom-gesprek, wat die laaste vir 2008 sal wees, fokus bietjie op die simbole en kleure wat ons in die Kerstyd kan gebruik om ons te help om ’n sinvolle Christus-fees te herdenk. Onder die Kameelboom, ‘n NG Kerk inisiatief, saai Sondae om 12:00 op Kanaal 7 uit.
Na inhoud 
Kerkkantoor sluit vir Desember TC "Kerkkantoor sluit vir Desember" \f C \l "1" 
Almal wat daarby mag belang hê moet asseblief kennis neem dat die Sinodale Kantoor op Vrydag 12 Desember 2008 sluit. Ons begin DV weer op Maandag 5 Januarie 2009.
Na inhoud
Moderatuur trek Strategiese Plan se handbriek vas TC "Moderatuur trek Strategiese Plan se handbriek vas" \f C \l "1" 
Die Moderatuur het verlede week voorlopig ‘n moratorium geplaas op die verdere implementering van die strategiese plan wat die Moderamen in Oktober vanjaar goedgekeur het.  In plaas van om die plan nou te implementeer, roep die Moderatuur ‘n dringende gesamentlike vergadering van die Moderatuur met die vier Ringskommissies byeen. Die verga​dering is oop vir enige ander persoon wat bedenkinge het oor die proses en wat kan en wil help met die pad voren​toe. Hierdie vergadering word belê vir DV Dinsdag 20 Januarie 2009 van 08:30 – 17:00.
Die enigste deel van die plan wat ondertussen voortgaan, lê in ‘n opdrag aan Clem om onder​tussen die nodige stappe te neem ten einde die verwagte uit​komste wat rondom KM-rade en inrigtings geformuleer is, te bereik. Ongeag wat met die res van die strategiese plan gebeur sal die Moderamen uiteindelik in staat gestel moet word om oor hierdie bestaande werksaamhede ingeligte besluite te neem.

Dit alles kom nadat die Moderatuur twee briewe behandel het wat bepaalde voorbehoude op die implementering van die Strategiese Plan verwoord. Dit blyk toe dat daar uit meer hoe​ke voorbehoude oor die stra​tegiese plan na vore gekom het. Die Moderatuur het hieruit tot die gevolgtrekking gekom dat daar hoegenaamd geen inkoop in die plan op voetsoolvlak plaasgevind het nie, en was bang dat die situasie kan ontwikkel waar die imple​mentering van die strategiese plan dood gebore kan wees.
Die tipe goed wat die Moderatuur ter ore gekom het, is:
· Dis ‘n plan wat “van bo af” op ons afgelaai word – dis nie “ons s’n” nie.
· Dis ‘n ding vir die sinode – niks met gemeentes te doen nie.
· Hoe op aarde gaan hierdie plan “gel” met die gemeentes – watter nut gaan gemeentes regtig daaruit kry?
· Dit gaan meer om mense (die huidige PSD’s) en die kontinuering van hulle poste as om die saak.
Teen hierdie agtergrond oordeel die Moderatuur toe om eerder (vir eers) die Strategiese Plan se handbriek op te trek. Dit beteken dat daar nie nou enige Diensgroepe aangewys is nie. Die nuwe posbeskrywings van Clem en Jan, sowel as die omskakeling van Jan se pos na ‘n voltydse pos, is ook op die ys geplaas.
Na inhoud
Dís hoekom jy Kommissaris van Ede is, Dominee TC "Dís hoekom jy Kommissaris van Ede is, Dominee" \f C \l "1" 
Almal van ons het groot geword met die wete dat ’n dominee ook ’n Kommissaris van Ede is wat dokumente mag waarmerk. Niemand het regtig gewonder oor hoekom dit só is nie. En nou gebeur dit so hier en so daar dat instansies weier om dokumente wat deur predikante gewaarmerk is, te aanvaar. Die SA-Belangekantoor in Windhoek is een só ’n instansie.

Clem het by Martin Strydom gaan kersopsteek oor hoekom dominees Kommissarisse van Ede is. Martin is ’n regspraktisyn in Windhoek en lid van ons Sinodale Regskommissie.

Martin verduidelik dat die Minister van Justisie kragtens die Justices of the Peace and Commissions of Oaths Act, 1963 (Wet 16 van 1963) ex officio Kommissarisse van Ede aanwys deur kennisgewing in die Staatskoerant.

 
Deur Regeringskennisgewing AG 128 van 1982 is daar in Namibië Kommissarisse ex officio aangewys. In die Aanhangsel tot die Kennisgewing is Huweliksbevestigers benoem kragtens Artikel 3 van die Huwe​likswet, 1961 (Wet 25 van 1961)  ten opsigte van die gebied waarvoor hulle (as huweliksbevestigers) benoem is, Kommissarisse van Ede.  Artikel 3 bepaal uitdruklik dat Predikante van Christelike kerke aange​wys kan word as huweliksbevestigers.

Sit mens nou hierdie kloutjie by die oortjie, beteken dit dat net ’n dominee wat ook aangestel is as huweliksbevestiger, ex officio ’n Kommissaris van Ede is. Terwyl ons nou in ’n situasie is waar sommige dominees (nog) nie as huweliksbevestigers benoem is nie (omdat die regering ’n moratorium geplaas het op nuwe aanstellings), is sodanige dominees dus nie Kommissarisse van Ede nie.
Na inhoud
Benoeming van huweliksbevestigers steeds op die ys TC "Benoeming van huweliksbevestigers steeds op die ys" \f C \l "1" 
Met die Desember-reses wat letterlik voor die deur staan, is daar nog geen teken van die konsultatiewe vergadering wat die agbare Minister van Binnelandse Sake beloof het om vóór die einde van 2008 byeen te roep nie. 

Toe ’n kerklike afvaardiging van die Raad van Kerke, waaronder Clem, aan die begin van September vanjaar met minister Rosalia Nghidinwa gaan praat het oor die toekenning van werkpermitte, is die hele saak van benoeming van kerklike huweliksbevestigers ook met haar bespreek. Sy het tóé belowe om met die kerke in gesprek te gaan ten einde haar Ministerie te help om ’n antwoord te kry op die probleem van ‘n stroom fly by night-kerke wat by die Ministerie van Binnelandse Sake aansoek doen om aanstelling as huweliksbevesti​gers.
Namibië werk nog met ’n wet uit 1961 vir die regulering van huwelike. Artikel 3 van die Huweliks​wet, Wet 25 van 1961, bepaal uitdruklik dat predikante van Christelike kerke aangewys kan word as huwe​liksbevestigers. Daar is regslui wat van mening is dat die Kerke regsgron​de het om die Staat hof toe te neem omdat hulle weier om aan hierdie Artikel uitvoering te gee. Dis egter ’n ope vraag of die kerk noodwendig hierdie konfrontatiewe pad moet loop.
Na inhoud
Werkspermit-goedkeuring steeds soos harmansdrup TC "Werkspermit-goedkeuring steeds soos harmansdrup" \f C \l "1" 
In September was ons baie opgewonde toe Clem ’n lysie van uitstaande werkpermit aansoeke en –hernuwings van die NG Kerk, sommige so oud as September 2007, aan minister Rosalia Nghidinwa van Binnelandse Sake oorhandig het. Sy het onderneem om die onverwyld met haar Permanente Sekretaris op te volg. 
Teen einde November het daar nog niks aarskuddends gebeur nie! Ons wag nog steeds!

Wat darem goeie nuus is, is dat die tydelike werkvisums waarvoor ons aansoek doen vir dominees wie se hernuwing van werkpermitte sloer, nou heelwat vinniger deurkom. Daar is ’n stewige lysie kollegas wat hierdie vakansie met sulke tydelike visums in hulle paspoorte gaan vakansie hou.
Die beloofde konsultasie met die kerke wat die Minister in die vooruitsig gestel het, is die forum waarna almal uitgesien het om die aangeleentheid in diepte te bespreek. Tot dusver het daar egter nog dadels van gekom.

· Laat vir Feldmuis aan die army-dae dink. Great coats on, great coats of; hurry up and wait!!
Na inhoud
Week van gebed 2009 – deel van Calvyn 500-vieringe TC "Week van gebed 2009 – deel van Calvyn 500-vieringe" \f C \l "1" 
· Gideon van der Watt (Taakgroep vir Week van Gebed)

Volgende jaar vier Gereformeerde Kerke oor die wêreld heen die 500ste herdenking van die geboortejaar van die Hervormer Johannes Calvyn. Oral word kongresse beplan, reekse publikasies uitgegee en feestelike byeenkomste gereël. Dit is goed dat Gereformeerde Kerke in die 21ste eeu weer hulle wortels ontdek en vier. Met die oog op hierdie vieringe neem die Wêreldbond van Gereformeerde Kerke leiding met ‘n besondere handboek: “The Legacy of John Calvin: Some actions for the Church in the 21st Century” deur die bekende Switserse teoloog Lukas Vischer. 


Dit gaan egter hier nie net maar om ‘n verering van die mens Calvyn nie. Hy sou die eerste wees om sy eie feilbaarheid te erken. Deur die insigte van Calvyn het die Here egter ‘n verruiming en verdieping in die kerk gegee, ‘n fokus op Christus, ‘n nuwe waardering vir die werk van die Heilige Gees, die bevestiging van die gesag van die Skrif, maar veral ook ‘n nuwe verstaan van die roeping van die kerk in die wêreld. Dit gaan ten diepste om die eer van God op elke duimbreedte van ons bestaan. 


Die NG Kerkfamilie se Verenigde Diensgroep Diens en Getuienis het besluit om by hierdie vieringe aan te sluit, onder andere met die uitwerk van die temas vir volgende jaar se Week van Gebed en die Pinksterreeks. As oorkoepelende tema is besluit op: Bid en werk tot eer van God – in die nalatenskap van Calvyn.

Dit is ‘n mooi gebruik dat gemeentes die jaar se werksaamhede met ‘n Week van Gebed afskop. Verskillende temas word vir die gebedsgeleenthede voorgestel. By elke tema word inleidende gedagtes gegee en voorstelle gemaak oor teksgedeeltes en ander bronne. Liturgiese- en gebedsriglyne word ook gegee. Die volgende temas word vir volgende jaar se Week van Gebed voorgestel:  

· Ons roeping om te bid (aanbidding  en voorbidding) 

· Ons roeping om onder leiding van die Gees betrokke te raak in die wêreld 

· Ons roeping om te bid en te werk vir geregtigheid (gehoorsaamheid aan God se Woord) 

· Ons roeping om te bid en te werk vir vrede (teenoor die geweld in ons samelewing)   

· Ons roeping om te bid en te werk vir versoening en eenheid in die kerk 

· Ons roeping om te bid en te werk vir die heling en versorging van mense in nood 

· Ons roeping om te bid en te werk vir die herstel van die skepping   

· Ons roeping om oral tot eer van die Here te leef    

Die uitgewerkte temas word ook in Engels. Dit sal DV binnekort beskikbaar wees by die volgende adresse: amanda@clf.co.za  of by 00 27 21 8736972, op Bybelmedia se webwerf www.bybelmedia.co.za of die van die NG Kerk www.ngkerk.org.za  

Na inhoud
TWA 50-jaar reünie! TC "TWA 50-jaar reünie!" \f C \l "1" 
· Nicola Domburg

Transkei Werkersaksie vier hierdie jaar hul 50ste bestaansjaar en beplan om groot fees te vier die naweek van 6 en 7 Desember 2008. Was jy ooit deel van die studente-aksie wat die oudste in die land is, en het jy nog kontak met dié wat saam met jou op die werkerskamp was? Ons wil graag van jou hoor en nooi jou hartlik uit om saam te kom kuier en na stories van die halwe eeu te luister.

Ons beplan dat Saterdag 6 Desember ’n dag van stories vertel en lekker saam kuier sal wees terwyl ons op Sondag 7 saam gaan oggend-kerk hou en dan afsluit met ‘n lekker tee.

Die fees is in die Hofmeyersaal, Kerkstraat, Stellenbosch en koste beloop R120-00 p.p. (middag- en aandete vir Saterdag, asook verversings ingesluit).
Akkommodasie kan self gereël word by: Bonne Esperance (B&B) 021 887 0225; Fynbos Villa (B&B) 021  883 8479; Malans Gastehuis (B&B) 021  887 8859; Universiteit koshuise 021 808 2895.
Betalings kan gedoen word by: NG Kerk Stellenbosch; Nedbank Business Winelands; Takkode: 149 821; Tjekrekening: 149 804 3232; Verwysing: TWA reünie en u naam.

RSVP: 1 Desember 2008

(Inskrywingsvorms beskikbaar by nicoladomburg@gmail.com - faks of e-pos dit terug)

Navrae by Nicola:

Sel: 00 27 82 724 1053

Faks: 00 27 21 883 2513

nicoladomburg@gmail.com
Na inhoud
Ons bid vir die wêreld TC "Ons bid vir die wêreld" \f C \l "1" 
· Thijs van der Merwe – aan die hand van Patrick Johnson en Jason Mandryk se Operation World
Vietnam Oppervlak 331,653 vk. km. Lang, smal land wat die hele oostelike en suidelike kuslyne van Indo​china beslaan. ‘n Kommunistiese republiek sedert 1945 (Noord Vietnam). Tussen 1941 and 1985 was daar konstant oorloë eers onder die Japanese, en daarna teen die Franse, Suid Vietnam, VSA en die omliggende lande. Noord Vietnam het die Suide in 1975 oorgeneem, en oor Kambodja regeer 1978-85. Die Kommunistiese party beheer alle staatsaktiwiteite en regeringsbeleid, al het 47% van die Partylede aangedui hullle sal ‘n ander vorm van regering oorweeg. Kapitalistiese mark ekonomie is ‘n groot uitdaging vir die Kommuniste. Bevolking (2000) 79,831,650. Hoofstad Hanoi 3,500,000; Ho Chi Minh City (Saigon) met 6.5 milj inwoners is die ander belangrike sentrum. Ekonomie: Dekades van oorlog en Marxistiese teorie het die ekonomie onderdruk en tot hoë inflasie in die 1980s gelei. Hervomings in die 1990s het herstel aangewakker al was dit met rukke en stote. Stedelinge vaar vandag beter maar die landelike bevolking is slegter af. Die wêreld se 2de grootste uitvoerder van rys. Godsdiens: Konstitusionele waarborge is waardeloos en die regering beheer alle godsdienste insluitend Boeddisme. Vervolging van Christene is genadeloos en veral toegespits op onregistreerde en etniese miderheidskerke. Vervolgingsindeks 6e in die wêreld. Boeddiste 54.14% nie-Godsdienstig 21.80%, Christene 8.16%, Trad etnies 8.10%, Cao Dai/Hoa Hao 5.60%, Chinese 1.10%, Muslim 0.70%, Baha'i 0.40%.

Loof die Here vir: 1 ‘n Groeiende getuigende Kerk tsv jarelange vervolging. Inkeer na God is verbreid en groeiend in alle kerke. Loof die Here vir die groei en bewaring. Kommunisme kon nie darin slaag om getuiensi te stop nie maar het dit eerder versterk. 

Tree in vir: 1 Die nasie - kommunisme se onderdrukking van alle vryhede en die gelyktydige styging in sosiale euwels soos dwelmmisbruik, VIGS, prostitusie en die uitbuiting van kinders is algemeen. Daar is twee aborsies vir elke lewenige geboorte. Bid dat die Lig van die evangelie verandering sal bring. 

2 Alle openlike sendingwerk het in 1975 opgehou, maar steeds is daar talle wat tot bekering kom. Bid dat die Here die tendens sal laat voortduur en so die kerk sal bou. 

3 Vietnam is steeds een van die ergste vervolgers van Christene. Nadat die kommunisme elders geval het, mede as gevolg van die rol wat die kerk gespeel het, het dit die regering net aangespoor om selfs nog strenger op te tree en alle gelowiges te beheer of uit die weg te ruim. Bid vir:
a) Gelowiges en veral leiers wat in gevangeskap is. Meeste leiers was al in die tronk en gemartel. Omstandighede in die tronke is haglik en hulle ly nie net agv die tronkowerhede se harde optrede en marteling nie, maar ook vanweë die swak toestande. Bid vir die Christene in die tronke - talle ander gevangenis kom tot bekering deur hul getuienis in aanhouding. 

b) Geregistreerde kerke. Bid dat hulle nie sal toegee aan die regering se druk en kompromieë maak nie. Die kerk in die noorde is langer aan vervolging blootgestel en die maatreëls daar is steeds strenger as in die suide, slegs ‘n paar kerke is steeds staande en all kontak tussen gelowiges word streng beheer. Tog groei die kerk. Dank die Here hiervoor en tree in vir volharding. 

c) Onregistreerde kerke word deur die polise geviktimiseer. Byeenkomste word gereeld ontwrig, leiers gearresteer en gemartel. Tog is hulle dapper en gee hulle nie toe aan die druk nie. Dank die Here vir hul toewyding en tree in vir die wat vervolg word, ook dat die situasie sal omkeer. Bid ook vir eenheid tussen leiers van geregistreerde en ongeregistreede kerke - hulle bleef onderlinge spanning.

d) Die Montagnard kerke onder die Ede, Jarai, Koho, Mnong, Stieng en andere. Hulle het die swaarste deurgeloop onder vervolging. 

4 Leiers is die sleutel vir die Vietnamese kerk. Bid vir egtheid van geloof en belydenis, asook beskerming. 
Na inhoud 

Eerstejaarskamp vir PE-eerstejaars TC "Eerstejaarskamp vir PE-eerstejaars" \f C \l "1" 
Feldmuis weet nou nie hoeveel studente dwarsoor die kontinent vanuit Namibië na die Nelson Mandela Metropolitaanse Universiteit in PE gaan om te gaan swot nie. Maar dalk is daar sulkes. En dalk sal juis hulle graag die nuwe wêreld wil leer ken by die NG Studentebediening in Port Elizabeth (Klema) se eerstejaarskamp.

Die kamp word van 22 – 25 Januarie 2009 by Eersterivier naby Kareedow gehou.


Kry verdere inligting oor Klema of die Eerstejaarskamp by Jacomien by die kantoor (telefoon 00 27 41 583 6438), e-pos na studente@klema.co.za of gaan kyk na ons webtuiste, www.klema.co.za. Die inligting is ook hier beskikbaar: http://www.ngkok.co.za/Kennisgewings/1stejaarkamp2009.pdf
Na inhoud
Giggel TC "Giggel" \f C \l "1" 
Die skooljaar is weer in volle swang en dis Bennie se tweede dag op skool. Tot sy ma se verbasing is hy 10 uur die oggend al terug by die huis. “Waarom is jy nou al terug?" vra sy ma. "Die meneer en juffrou het gaan braai," vertel Bennie. "Gaan braai, op 'n Dinsdag oggend wanneer hulle moet werk? Hoe weet jy dit?" vra sy ma. "Meneer het vir juffrou oor die interkom geroep en gesê sy moet haar rooster bring, toe kom ek maar huistoe want ek weet hoe lank vat 'n flippen braai!"
Na inhoud
Met Feldstraat-liefde
Die Feldmuis
Kuier ook op ons webblad

